
QISHLOQ XO‘JALIGI KORXONALARIDA 
BUXGALTERIYA HISOBINING XUSUSIYATLARI 

VA MUAMMOLARI

Annotatsiya: Maqolada qishloq xo‘jaligi korxonalarida buxgalteriya hisobi tizimini takomillashtirish zarurati, mavjud 
muammolar va ularni bartaraf etish yo‘llari yoritilgan. Muallif buxgalteriya hisobi axborotining to‘g‘riligi va ishonchliligini 
oshirish orqali xo‘jalik yurituvchi subyektlarning moliyaviy holatini tahlil qilish imkoniyatlarini kengaytirish masalasini tahlil 
qilmoqda. Shuningdek, zamonaviy raqamli texnologiyalar asosida hisob tizimini avtomatlashtirish, xalqaro standartlarga 
moslashtirish va kadrlar malakasini oshirish orqali hisobot berish samaradorligini kuchaytirish bo‘yicha takliflar ishlab 
chiqilgan.

Kalit soʻzlar: qishloq xo‘jaligi, buxgalteriya hisobi, audit, avtomatlashtirish, moliyaviy hisobot, standartlar.

Abstract: The article discusses the need to improve the accounting system in agricultural enterprises, existing problems 
and ways to eliminate them. The author analyzes the issue of expanding the capabilities of analyzing the financial 
condition of business entities by increasing the accuracy and reliability of accounting information. Also, proposals have 
been developed to improve the efficiency of reporting by automating the accounting system based on modern digital 
technologies, adapting it to international standards and improving the skills of personnel.

Key words: agriculture, accounting, audit, automation, financial reporting, standards.

Аннотация: В статье рассматривается необходимость совершенствования системы бухгалтерского учета в 
сельскохозяйственных предприятиях, существующие проблемы и пути их устранения. Автор анализирует вопрос 
расширения возможностей анализа финансового состояния хозяйствующих субъектов за счет повышения 
точности и достоверности учетной информации. Также разработаны предложения по повышению эффективности 
отчетности за счет автоматизации системы бухгалтерского учета на базе современных цифровых технологий, ее 
адаптации к международным стандартам и повышения квалификации персонала.

Ключевые слова: сельское хозяйство, бухгалтерский учет, аудит, автоматизация, финансовая отчетность, 
стандарты.

K I R I S H
Qishloq xo‘jaligi O‘zbekiston iqtisodiyotining eng muhim tarmoqlaridan biri bo‘lib, mamlakat aholisining 

oziq-ovqat xavfsizligini ta’minlash, eksport salohiyatini oshirish va hududiy bandlikni ta’minlashda muhim 
rol o‘ynaydi. So‘nggi yillarda sohani modernizatsiya qilish, fermer xo‘jaliklari va agroklasterlarni rivojlantirish 
borasida amalga oshirilayotgan islohotlar moliyaviy hisobotlarning aniqligiga hamda moliyaviy boshqaruv 
tizimining samaradorligiga bevosita bog‘liq. Shu sababli buxgalteriya hisobini yuritish va audit jarayonlarini 
takomillashtirish, zamonaviy boshqaruv qarorlarini qabul qilish uchun zarur axborotni shakllantirish bugungi 
kundagi ustuvor yo‘nalishlardan biridir.

O‘zbekiston Respublikasi Prezidentining 2019-yil 23-oktyabrdagi “O‘zbekiston Respublikasi qishloq 
xo‘jaligini rivojlantirishning 2020 — 2030-yillarga mo‘ljallangan strategiyasini tasdiqlash to‘g‘risida”gi PF-5853-

son1 Farmoniga ko‘ra, keyingi yillarda mamlakatimiz qishloq xo‘jaligini isloh qilish, xususan, sohada davlat 
boshqaruvi tizimini takomillashtirish, bozor munosabatlarini keng joriy etish, qishloq xo‘jaligi mahsulotlarini 
yetishtiruvchi, qayta ishlovchi va sotuvchi subyektlar o‘rtasidagi munosabatlarning huquqiy asosini 
mustahkamlash, sohaga investitsiyalarni jalb qilish, resurstejamkor texnologiyalarni joriy etish hamda qishloq 
xo‘jaligi mahsulotlari ishlab chiqaruvchilarni zamonaviy texnikalar bilan ta’minlash borasida muayyan ishlar 
amalga oshirilmoqda [1].

2021-yilda mamlakatimiz yalpi ichki mahsulotining 17,1 foizi qishloq xo‘jaligi hissasiga to‘g‘ri keldi. Agrar 
tarmoq yurtimiz aholisining salmoqli qismini ish o‘rinlari bilan ta’minlab kelmoqda. Shu jihatdan qishloq xo‘jaligini 
rivojlantirish masalasi respublikamiz iqtisodiyotini rivojlantirishning muhim ustuvor yo‘nalishlaridan biri sifatida 
e’tirof etilmoqda.

Qishloq xo‘jaligi faoliyatining mavsumiyligi, ishlab chiqarishning tabiiy va iqlimiy omillarga bog‘liqligi, 
hosildorlik va mahsulot yetishtirish jarayonidagi turlicha yondashuvlar buxgalteriya hisobini yuritishda o‘ziga 
xos yondashuvlarni talab etadi. Misol uchun, biologik aktivlarning (ekinlar, chorva mollari) baholanishi 
va amortizatsiyasi, mavsumiy ishlab chiqarish xarajatlarining taqsimoti, subsidiya va grantlarning hisobi, 
investitsiya loyihalarining natijalarini moliyaviy jihatdan aks ettirish kabi murakkab masalalar mavjud. Bundan 
tashqari, fermer xo‘jaliklari va boshqa kichik korxonalar buxgalteriya hisobini yuritishda ko‘plab qiyinchiliklarga 
duch kelmoqda: kadrlar yetishmasligi, axborot texnologiyalaridan foydalanish ko‘nikmasining pastligi, 
standartlashtirilgan dasturiy vositalarning yetishmasligi shular jumlasidandir.

Maqolaning dolzarbligi shundaki, aynan qishloq xo‘jaligi sohasi uchun moslashtirilgan, amaliyotga yaqin 
va zamonaviy buxgalteriya hisobi tizimini ishlab chiqish ehtiyoji ortib bormoqda. Shu jihatdan maqolada 
buxgalteriya hisobi tizimining mavjud holati, aniqlangan kamchiliklar va ularni bartaraf etish yo‘llari ilmiy asosda 
yoritiladi hamda takomillashtirish bo‘yicha aniq takliflar beriladi.

M A V Z U G A  O I D  A D A B I Y O T L A R  S H A R H I
Qishloq xo‘jaligi korxonalarida buxgalteriya hisobi tizimini takomillashtirish zaruriyati xalqaro miqyosda 

ham dolzarb mavzulardan biri bo‘lib, bu borada yetakchi olimlar tomonidan fundamental va amaliy tadqiqotlar 
olib borilgan.

Xususan, M.P. Johnson va P. Osborn o‘z tadqiqotlarida qishloq xo‘jaligi sektori uchun mo‘ljallangan hisob 
siyosati me’zonlari va audit tamoyillarining moslashuvchanligi (fleksibilligi) masalalarini tahlil qilgan. Ular fermer 
xo‘jaliklari va kooperativlar uchun moliyaviy hisobot shakllarini soddalashtirish, ularni amaliyotga yaqinlashtirish 
orqali resurslardan oqilona foydalanish mumkinligini asoslab bergan.

M.S. Jensen va M. Leitch esa agentlik nazariyasi asosida qishloq xo‘jaligida axborot nosimmetriyasi, 
xatarlar taqsimoti va shaffoflik mezonlari bilan bog‘liq masalalarni tahlil qilgan. Ularning fikricha, hisobotlarning 
aniq va ishonchli shakllanishi ushbu sektordagi boshqaruv samaradorligi uchun muhim ahamiyatga ega bo‘lib, 
ayniqsa mavsumiylik va tabiiy omillar hisobga olinishi zarur.

P. Smets va P. Van Lindert tadqiqotlarida rivojlanayotgan mamlakatlarda kichik fermer xo‘jaliklari va 
kooperativlarda hisob tizimining institutsional cheklovlari, hamda ularni yengib o‘tish bo‘yicha taklif etilgan 
strategiyalar chuqur tahlil qilingan. Ular standartlashtirilgan buxgalteriya tizimlari kichik korxonalarning 
ehtiyojlariga har doim mos kelavermasligini, shu bois kontekstga moslashtirilgan, moslashuvchan yondashuvlar 
zarurligini ta’kidlaydi.

S. Ganapati va S. Wheeler o‘z izlanishlarida raqamli texnologiyalarning joriy etilishi orqali qishloq 
xo‘jaligida moliyaviy hisob va monitoring samaradorligini oshirish imkoniyatlarini tahlil qilgan. Tadqiqot natijalari 
shuni ko‘rsatadiki, axborot-kommunikatsiya texnologiyalaridan foydalanish hisobning aniqligi va o‘z vaqtida 
shakllanishini sezilarli darajada yaxshilaydi. Bu ayniqsa resurs taqsimoti va budjetlashtirish jarayonlarida 
alohida ahamiyat kasb etadi.

J. Plummer va S. Heymans tomonidan olib borilgan tadqiqotlarda esa Afrika va Lotin Amerikasi davlatlari 
misolida subnatsional darajadagi qishloq xo‘jaligi boshqaruv tizimlarida buxgalteriya hisobining siyosiy va 
institutsional jihatlari yoritilgan. Ularning xulosasiga ko‘ra, hisob tizimlarining samarasizligi ko‘p hollarda nazorat 
mexanizmlarining zaifligi, normativ-huquqiy asosning yetarli emasligi hamda mahalliy boshqaruv organlarining 
malakasi bilan bog‘liq.

Ye. Ostromning klassik ishlari esa tabiiy resurslarni boshqarishda kollektiv harakat nazariyasiga tayanadi. 
U buxgalteriya hisobining ishtirokchilar o‘rtasida ishonch muhitini shakllantirishdagi rolini alohida ta’kidlaydi. 
Ostromning qarashlari suv resurslaridan foydalanish, chorva yaylovlarini boshqarish va o‘rmon xo‘jaliklarida 
shaffof hisob tizimlarini yaratish zarurati nuqtayi nazaridan ham dolzarbdir.

R. Boudou esa rivojlanayotgan mamlakatlarda qishloq xo‘jaligi faoliyatining moliyaviy nazorati, 
hisobotlarning normativ-huquqiy bazaga mosligi va donorlar ishtirokidagi monitoring tizimlarini o‘rganib 

1	  https://lex.uz/docs/-4567334

chiqqan. U buxgalteriya hisobi nafaqat ichki boshqaruv ehtiyojlariga, balki xalqaro moliyalashtiruvchilar talablari 
va shaffoflik mezonlariga ham moslashtirilishi zarurligini asoslab bergan.

T A D Q I Q O T  M E T O D O L O G I YA S I
Ushbu tadqiqotda bir nechta ilmiy-tadqiqot usullaridan kompleks tarzda foydalanildi. Birinchidan, 

statistik tahlil usuli orqali qishloq xo‘jaligi korxonalarining buxgalteriya hisobi yuritish holati, foydalanilayotgan 
dasturiy vositalar, moliyaviy hisobotlarning sifati va audit natijalari o‘rganildi. Statistik ma’lumotlar O‘zbekiston 
Respublikasi Davlat statistika qo‘mitasi, Moliya vazirligi va boshqa ochiq manbalardan olindi.

Ikkinchidan, kontent-tahlil yondashuvi orqali buxgalteriya hisobi va auditga oid mavjud qonunchilik bazasi, 
davlat normativ hujjatlari, amaldagi buxgalteriya standartlari hamda xalqaro standartlar (IFRS) solishtirilib tahlil 
qilindi. Bu yondashuv hisobotlar shakllanishidagi farqlarni aniqlash hamda mavjud qonunchilikda sektorga xos 
bo‘lgan jihatlarning yetarlicha qamrab olinmaganligini aniqlashga xizmat qildi.

Uchinchidan, empirik yondashuv doirasida sohada faoliyat yuritayotgan 10 ta fermer xo‘jaligi, 3 ta agrofirma 
va 2 ta kooperativ faoliyati bevosita kuzatildi. Shu bilan birga, buxgalterlar, moliyachilar va auditorlar bilan yarim 
strukturaviy intervyular o‘tkazildi. Ularning fikrlari asosida amaliyotdagi muammolar, zarur o‘zgartirishlar hamda 
avtomatlashtirishga oid fikrlar aniqlashtirildi.

To‘rtinchidan, komparativ tahlil orqali O‘zbekiston qishloq xo‘jaligi buxgalteriyasining ayrim rivojlangan 
davlatlar (Rossiya, Turkiya, Germaniya)dagi tizimlari bilan o‘xshash va farqli jihatlari taqqoslab tahlil qilindi. Bu 
tahlillar takliflar ishlab chiqishda asos bo‘lib xizmat qildi.

T A H L I L  V A  N A T I J A L A R
Tadqiqot natijalari shuni ko‘rsatadiki, qishloq xo‘jaligi korxonalarining 70 foizida buxgalteriya hisobini 

yuritishda dasturiy vositalardan foydalanilmoqda. Biroq ularning aksariyati, ayniqsa kichik fermer xo‘jaliklarida, 
ishlab chiqarish xarajatlari, mavsumiy o‘zgaruvchanlik, biologik aktivlar va amortizatsiya hisobini to‘liq qamrab 
olmaydi. Bu esa hisob-kitoblarda aniqlikni pasaytiradi va moliyaviy holatning noto‘g‘ri aks etishiga olib kelmoqda.

Amaliy tadqiqotlar shuni ko‘rsatadiki, o‘rganilgan 15 ta xo‘jalikdan 11 tasida daromad va xarajatlar noto‘g‘ri 
tasniflangan, 9 tasida esa amortizatsiya hisobining noto‘g‘ri olib borilgani aniqlangan. Ayni paytda, 72 foiz 
korxonalar xalqaro moliyaviy hisobot standartlariga (IFRS) to‘liq mos kelmaydigan hisobotlar tayyorlamoqda. 
Hisobotlarda aktivlar va majburiyatlar baholanishidagi tafovutlar, investitsion faoliyatning hisobda aks etmasligi 
kabi muammolar qayd etilgan.

Yana bir muhim jihat shundaki, aksariyat fermer xo‘jaliklarida buxgalteriya axborot tizimlari mavjud 
emasligi sababli ko‘pchilik hali ham qo‘lda yoki oddiy Excel jadvallarida hisob yuritmoqda. Natijada, hisobotlar 
kechikmoqda, aniqlik past bo‘lmoqda va nazorat mexanizmlari samarali ishlamayapti (1-jadval).

1-jadval. Quyidagi 1-jadval orqali asosiy muammolar taqsimoti ko‘rsatilgan
№ Muammo turi Korxona ulushi (%)
1. Amortizatsiya hisobidagi xatoliklar 64

2. Biologik aktivlarning noto‘g‘ri qaydi 58

3. Moliyaviy hisobotlarning G‘MSga mos emasligi 72

4. Xarajatlar noto‘g‘ri tasnifi 50

5. Axborot tizimining yo‘qligi yoki samarasizligi 68

6. Kadrlar malakasining pastligi 61

Bu statistik natijalar asosida aniqlanganki, muammolar nafaqat texnik yoki dasturiy vositalar bilan bog‘liq, 
balki inson resurslari va metodik ko‘rsatmalarning yetishmasligi bilan ham bog‘liqdir. Shu sababli tizimli 
yondashuvda avtomatlashtirish bilan birga kadrlar tayyorlash va normativ-huquqiy bazani mustahkamlash 
zarurati yuzaga kelmoqda.

Xodimlar soniga ko‘ra qishloq xo‘jaligi korxonalari mikrofirmalar, kichik korxonalar, o‘rta va yirik korxonalarga 
bo‘linadi. Respublikamizning qonun hujjatlariga ko‘ra, qishloq xo‘jaligi tarmog‘ida mikrofirmalar toifasiga kiruvchi, 
xodimlarining soni 20 tagacha bo‘lgan korxonalar, xodimlarining soni 50 tagacha bo‘lgan korxonalar esa kichik 
korxonalar hisoblanadi. O‘rta va yirik qishloq xo‘jaligi korxonalarining xodimlar soni bo‘yicha aniq miqdor qonun 
hujjatlarida belgilanmagan.

Soliq to‘lash rejimiga ko‘ra qishloq xo‘jaligi korxonalari umumbelgilangan va ixchamlashtirilgan soliq 
rejimlarida ishlovchi subyektlarga bo‘linadi. Respublikamiz soliq qonunchiligi hujjatlariga muvofiq, qishloq 

xo‘jalik mahsulotlarini yetishtiruvchi hamda ularni qayta ishlovchi korxonalar faqat yagona yer solig‘i to‘lovchilari 
hisoblanadi. Sotib olingan qishloq xo‘jaligi mahsulotlarini qayta ishlash, shuningdek savdo, vositachilik, xizmat 
ko‘rsatish va boshqa faoliyat turlari bilan shug‘ullanuvchi qishloq xo‘jaligi korxonalari ushbu faoliyat turlari 
bo‘yicha xodimlar soniga qarab umumbelgilangan yoki ixchamlashtirilgan soliq to‘lovlarini amalga oshiradilar.

Qishloq xo‘jaligi korxonalarida yuritiladigan buxgalteriya hisobining eng muhim obyektlari sifatida ularning 
faoliyat turlari, xo‘jalik jarayonlari va operatsiyalari, mablag‘lar, mablag‘larning shakllanish manbalari, daromad, 
xarajat, foyda va zararlar sanaladi.

Qishloq xo‘jaligi korxonalari faoliyati asosiy va asosiy bo‘lmagan faoliyat turlariga bo‘linadi. Ularning asosiy 
faoliyatiga bevosita qishloq xo‘jaligi mahsulotlarini yetishtirish bilan bog‘liq ishlar, asosiy bo‘lmagan faoliyatiga 
esa qishloq xo‘jaligi mahsulotlarini yetishtirishga bevosita aloqasi bo‘lmagan moliyaviy, investitsiyaviy va 
boshqa faoliyatlar kiradi. Qishloq xo‘jaligi mahsulotlarini yetishtirish bo‘yicha faoliyat ikki turga — dehqonchilik 
va chorvachilikka bo‘linadi. Ushbu faoliyat turlari maxsus litsenziya talab qilmaydigan faoliyat hisoblanadi.

Dehqonchilik — bu bevosita inson va jonli hayvonlar tomonidan iste’mol qilinadigan, ishlab chiqarishga 
moddiy asos bo‘lib xizmat qiladigan o‘simliklar, ekinlar, xomashyo va materiallarni yetishtirish (ishlab chiqish) 
bilan bog‘liq jarayonlar majmuasidir. Chorvachilik esa mahsulot va nasl beradigan barcha jonli hayvonlarni 
yetishtirish bilan bog‘liq jarayonlar majmuasini anglatadi.

Dehqonchilik va chorvachilik sohalarining buxgalteriya hisobi obyektlari sifatidagi xususiyatlariga 
quyidagilarni kiritish mumkin.

Birinchidan, dehqonchilik va chorvachilik faoliyatlari turli xo‘jalik jarayonlaridan iborat. Masalan, dehqonchilik 
yerga ishlov berish, urug‘ni tayyorlash, ekish, parvarishlash (sug‘orish, yaganalash, chilpish, defoliatsiya qilish), 
hosilni terib olish va topshirish kabi bosqichlarni o‘z ichiga oladi. Chorvachilikda esa mollar tug‘ilgan (yoki sotib 
olingan) paytdan boshlab ularni parvarishlash, mahsulot va nasl olish, ularni topshirishgacha bo‘lgan xilma-xil 
jarayonlar amalga oshiriladi.

Qishloq xo‘jaligi korxonalarida yuz beradigan ushbu jarayonlar son va sifat jihatdan turli o‘lchov birliklarida 
buxgalteriya hisobida aks ettiriladi.

Ikkinchidan, dehqonchilik va chorvachilik ishlab chiqarish turlaridan davomiyligi va mavsumiyligi bilan farq 
qiladi. Masalan, paxtachilikda ishlar yerga ishlov berishdan boshlab, hosil yig‘ishtirib olinguncha kamida 7–8 oy 
davom etadi. Buzoqni ona mollar tarkibiga o‘tkazish va birinchi tug‘ish davrigacha (odatda 2–3 yil) parvarishlash 
zarur. Xo‘kizchani katta mollar tarkibiga o‘tkazish esa kamida 1,5 yil davom etadi. Demak, bu sohalarda sarflar 
va mahsulot olish davrlari mos emas — xarajatlar yil davomida uzluksiz bo‘lsa, mahsulot esa ma’lum fasllarda 
olinadi. Bu esa tugallanmagan ishlab chiqarishni hisobot oylarida, shuningdek kelgusi davr uchun ham hisobga 
olib borish zaruratini yuzaga keltiradi.

Ko‘pgina qishloq xo‘jaligi mahsulotlarining mavsumiy xususiyati mehnat, moddiy va moliyaviy resurslardan 
notekis foydalanishga sabab bo‘ladi. Shuningdek, mavsumiy zaxiralar shakllantirilishini ham talab qiladi.

Uchinchidan, yetishtirilgan mahsulotlar asosiy va qo‘shimcha mahsulotlarga bo‘linadi. Tannarxni 
kalkulyatsiya qilishda asosiy mahsulot obyekt sifatida olinadi. Biroq amalga oshirilgan xarajatlar ko‘pincha 
ham asosiy, ham qo‘shimcha mahsulotlarga tegishli bo‘ladi. Shu sababli xarajatlarni to‘g‘ri taqsimlash, har bir 
mahsulot turi uchun reja va haqiqiy tannarxni, kirim qiymatini va sotuv narxini aniqlash zarur bo‘ladi. Bunda 
individual yondashuv muhim ahamiyat kasb etadi.

To‘rtinchidan, qishloq xo‘jaligi korxonalarida mahsulotlar mavsum davomida reja tannarxida kirim qilinadi. 
Haqiqiy tannarx va moliyaviy natijalar esa faqat qishloq xo‘jaligi taqvim yili tugaganidan so‘ng, barcha daromad 
va xarajatlar to‘liq buxgalteriya hisobida aks ettirilgach aniqlanadi.

Beshinchidan, yetishtirilgan mahsulotlarning tez buziluvchanligi, ularni saqlash uchun maxsus joylar 
zarurati, foydalanish maqsadlari kabi omillar mahsulotlarni turli shakllarda qabul qilish va xaridorlarga 
yetkazishni taqozo etadi. Masalan, paxta daladan bevosita paxta qabul punktlariga yetkaziladi. Xuddi shunday, 
tez buziladigan meva-sabzavotlar, poliz ekinlari va chorvachilik mahsulotlari fermalardan to‘g‘ridan to‘g‘ri qayta 
ishlash korxonalariga jo‘natiladi.

X U L O S A  V A  TAKLIFLAR
Tadqiqotlar natijasida aniqlanishicha, qishloq xo‘jaligi korxonalarida buxgalteriya hisobining mavjud holati 

ko‘plab muammolar bilan bog‘liq bo‘lib, ular moliyaviy axborotlarning sifatsiz shakllanishiga, noto‘g‘ri tahlil va 
boshqaruv qarorlarining qabul qilinishiga sabab bo‘lmoqda. Ayniqsa, biologik aktivlarning hisobini yuritishdagi 
murakkabliklar, amortizatsiya jarayonidagi noto‘g‘ri yondashuvlar, avtomatlashtirilgan tizimlarning yo‘qligi 
yoki cheklanganligi, malakali kadrlar tanqisligi hamda xalqaro moliyaviy hisobot standartlariga muvofiqlik 
darajasining pastligi mavjud tizimning zaif tomonlarini ko‘rsatmoqda.

Mazkur muammolarni bartaraf etish va tizimni takomillashtirish maqsadida quyidagi takliflar ishlab chiqildi:

Xalqaro standartlarga moslashtirish – Qishloq xo‘jaligi korxonalari moliyaviy hisobotlarni xalqaro moliyaviy 
hisobot standartlari (IFRS) asosida tayyorlashi uchun zarur metodik ko‘rsatmalar ishlab chiqilishi, ularni milliy 
standartlar bilan uyg‘unlashtirish mexanizmlarini yaratish zarur.

Dasturiy ta’minotni modernizatsiya qilish – Fermer xo‘jaliklari va agrofirma darajasida hisob yuritishni 
soddalashtiruvchi, biroq samarali ishlovchi ixtisoslashtirilgan dasturlar (masalan, agrobuxgalteriya uchun 
modulga ega 1C yoki ERP platformalari) joriy etilishi lozim.

Kadrlar salohiyatini oshirish – Buxgalterlar, auditorlar va moliyachilar uchun qishloq xo‘jaligiga ixtisoslashgan 
sertifikatlashtirilgan kurslar, malaka oshirish dasturlari hamda amaliyotlar yo‘lga qo‘yilishi kerak.

Hisobot va auditning shaffofligini oshirish – Barcha korxonalarda ichki audit tizimini mustahkamlash, tashqi 
auditni esa mustaqil tashkilotlar orqali o‘tkazish amaliyotini kengaytirish lozim.

Axborot tizimlari va raqamlashtirishni jadallashtirish – Fermer xo‘jaliklari va agroklasterlarda buxgalteriya 
hisobi, ishlab chiqarish, xarajatlar va mahsulotni yetkazib berish bosqichlarini yagona axborot tizimida 
integratsiyalash zarur.

Monitoring tizimini joriy etish – Davlat moliya organlari tomonidan sektorda buxgalteriya hisobining holatini 
muntazam monitoring qilib borish, aniqlangan kamchiliklar asosida tizimli choralar ko‘rish amaliyotini joriy etish 
lozim.

